Carlo Goldoni

da: “Il Campiello” - Atto I° - Scena II^
(donna PASQUA  polegana  e  donna CATTE  panchiana)
PASQUA  

Cossa diseu, comare? Stamattina

Gh'ha toccà la fortuna a Gasparina.

CATTE  

Za me l'ho imaginada.

Quella se ghe pol dir la fortunada.

PASQUA  

Me recordo so mare,

La vegniva ogni dì

A domandarme a mi

Ora el sal, ora l'oggio, poverazza;

Ela xe morta, e da so fia se sguazza.

CATTE  

Quel forestier, credemio

Ch'el sia so barba? 

PASQUA  

Oibò.

Da più de diese ho sentio a dir de no.

CATTE  

Cossa voleu che el sia? cossa ve par?

PASQUA  

Ah! no vôi mormorar.

Via, via, el sarà so barba, no parlemo.

CATTE  

Oe, che el sia quel ch'el vol, nu no gh'intremo.

Me despiase che in casa gh'ho una fia.

Che la vede e la sente.

PASQUA  

Per la vostra no gh'è sto gran pericolo,

Che la xe mauretta; 
Ma la mia, poveretta,

Che no la gh'ha gnancora sedes'anni.

CATTE  

E la mia quanti anni

Credereu che la gh'abbia?

PASQUA  

Mi no so.

Vinti un, vinti do.

CATTE  

Vedeu, fia mia, che v'ingannè? debotto

La toccherà i disdotto.

Anca mi, chi me vede,

I dise che son vecchia;

E sì vecchia no son,

Ma son vegnua cussì dalle passion. 

PASQUA  

E a mi, col vostro intender,

Quanti anni me deu?

CATTE  

Vu, fia mia, cossa seu?

Tra i sessanta e i settanta?

PASQUA  

Oh che spropositi!

Se cognosse che poco ghe vedè.

CATTE  

Quanti xeli, fia mia?

PASQUA  

Quaranta tre.

CATTE  

Eh, no gh'è mal. E i mii

Quanti ve par che i sia?

PASQUA  

Sessanta e va.

CATTE  

I xe manco dei vostri, in verità.

PASQUA  

Se no gh'avè più denti!

CATTE  

Cara fia,

Per le flussion i me xe andadi via.

Oh, se m'avessi visto in zoventù!

PASQUA  

Come!

CATTE  

Seu sorda?

PASQUA  

Un poco, da sta recchia.

CATTE  

Cara fia, no volè, ma sè più vecchia.

PASQUA  

Se savessi anca mi quel che ho patio.

Basta. El ciel ghe perdona a mio mario.

CATTE  

Certo che sti marii

I xe i gran desgraziai.

El pan de casa no ghe basta mai.

